
A
riä:  Mai i Mökau ki Tämaki, Mangatoatoa, Pare-Waikato, Pare-Hauraki, Te Kaokaoroa o Pätetere, ko te 
whakapono, nä Täwhaki i piki te poutama ki te tähuhu matapu, ka riro mai i a ia ngä kete o te wänanga.  
E kïngia ai, ko te pütake tërä o te mätauranga Mäori.  Hei tä Wiri (2001), nä te mätauranga Mäori, ko te 
mätauranga Mäori ä-waha.  Näna, ko te waiata.  Nä te waiata, ko te karakia.  Kei raro i te karakia, ko te takere 

kaupapa tënei, ko te waerea.  Ko te whäinga o tënei tuhituhinga, he rangahau i ngä pütake o te waerea me te äta titiro 
ki ngä kaupapa kei a ia me töna kawe i roto i aua kaupapa i ngä wä o mua, ä, nö näianei hoki.   Ko te waerea te pane o 
ngä karakia Mäori ki roto o Tainui, otirä, ki roto i ngëtehi o ngä whakaritenga, ä, ka tirohia ngënei whakaritenga e rere 
ai te waerea, pënei  i te tomo whare, i te tomo urupä, i te takahi whare, i te whakamänu waka me te maha o ngä mahi 
a te ao Mäori ki roto o Tainui.   

Kupu whakataki

Kia whanatu te aroha i te pito ngäkau ki te rau o päpäuma nö roto o Käwhia.  Mai i te whare o Ngärue, i parua iho ki 
te neko, ki te urunga paräoa, tau ake ki te pane o Örangiwhao, te täroi o te hihiri, ko ngä manu tïoriori i ruirui nei i te 
kupu körero mö te waerea ki te whärangi, kia mätakina e te tini.  Mïroi e Täne!   Koakoa e Täne!  Tünui ki te pö, whitia 
ki te ao! 

Ngä whäinga 
Ko te whäinga matua o tënei tuhinga, he rangahau i ngä pütake o te waerea me te äta titiro ki ngä kaupapa kei a ia me 
töna kawe i roto i aua kaupapa i ngä wä o mua, ä, nö näianei hoki.  Otirä, ko te riariakina tënei o te waerea, ki roto o 
Tainui.  Ko ngä pätai a te hirikapo e pënei ana: 

i.	 He aha te waerea?
ii.  	 I pütake mai te waerea i whea?
iii.	 He aha ngä kaupapa kei te waerea e kawe ana? 
iv.  	 He pëwhea te haringa o te waerea o mua me näianei?
v.  	 He aha i pümau ai te waerea ki roto i ngä iwi o Tainui? 

Ko te ara rangahau i takahia ai e te kaituhi, he whakaemiemi, he whakaata i ngä körero ä-waha a tëtehi tokorua kaumätua 
nö Käwhia anö räua, mä roto i ngä uiuitanga.  Hei äpiti, he pukapuka, he rïpene whakaata, he rïpene whakarongo.  

He karakia

Ko te whakapono tëtehi wähanga o te ao Mäori i onokia mai e ngä tüpuna, ä, mau iho ki roto ki ngä ngäkau o te iwi 
Mäori.  Ko töna peka tënei o te whakapono, ko ngä karakia.  Mehemea he tono tä te Mäori kua takoto mai i te tohunga 
he karakia hei huarahi mä te kupu ki ngöna atua.  Kei roto i ngä karakia, ko ngä kupu tawhito, ko ngä tohu, ko ngä 
whakaata, ko ngä whakataurite o tä te hirikapo Mäori i whakapono ai.  Kei tënä iwi töna whakapono, kei tënä iwi 
ngöna karakia, ko tö Tainui, he Paimärire.  I tua atu i te Paimärire, ko te waerea te pane whakahiwa o ngä karakia.  

Mätauranga Mäori

Ko te kaupapa o tënei whakairotanga, he tärai i te pïtau whakareia o te waka, arä, ngä pükaki o te mätauranga Mäori e 
noho mai ki te ngongohau o te waka hei parepare mä tömuri te whai ake nei.  I tua atu, he rangahau i te huängatanga 
o te mätauranga Mäori ki te karakia.  Otirä, ka whakaaturia te ähua o te mätauranga Mäori me ngöna pütake ka tahi.  
Ka rua, ka tirohia te mätauranga Mäori ä-waha, ä, ka whakatauirahia ai ngöna käwai whakaheke, te whakapapa, te 
körero, te waiata, te whakataukï, me te tongikura.  Ka toru, ka wänangahia ngä körero e pä ana ki te karakia hei momo 
mätauranga Mäori ä-waha.  Hei whakatepe ake, ka whakapuakina ngä kitenga me ngä whakaaro mö te karakia hei 
tähuhu rangahau i te mätauranga Mäori ä-waha.

E whai ake nei tëtehi o ngä karakia i täkina e Täwhaki i tana pikitanga ake ki ngä rangi.  Mä te karakia nei e whakapuaki 
te pütake mai o te mätauranga Mäori ki roto o Tainui.

Piki ake Täwhaki i te ara kuiti
I whakatauria ai te ara o Rangi
Te ara o Tü-kaiteuru
Ka kakea te ara whäiti
Ka kakea te ara whärahi
Ko te ara i whakatauria ai
Tö tupuna a Te Ao-nunui
A Te Ao-roroa
A Te Ao-whiti-te-rä
Tënä ka eke
Kei tö Ihi
Kei tö Mana
Kei ngä mano o runga
Kei ö Ariki
Kei ö Tapairu
Kei ö Pükenga
Kei ö Wänanga
Kei ö Tauira
(Shortland, 1882, p. 109)

Nä Täwhaki i piki te poutama ki te tähuhu matapu ka eke ki te apa tekau mä rua, ko te rironga tënei o ngä kete e toru 
o te wänanga.  Ko te karakia o runga ake nei tëtehi o ngana ritenga i täkina ake i töna pikitanga ki ngä rangi.  Ka riro 
i a ia ngä kete ka tuarihia ki te ao märama. Nö muri i te rironga o ngä kete wänanga nei, ka tahuri ngä tüpuna ki te 
whakatütü i ngä whare wänanga, arä, he takapoukura, he käpaukura hoki hei whakapümau i aua mätauranga Mäori.  
I whakatüngia te takapoukura tuatahi o Tainui ki Maketü i Käwhia, ko Ahurei tënä, koia tënei, te tïmatatanga o te 
mätauranga Mäori ki ngä iwi o Tainui, te waka o te kaituhi.  

He aha te mätauranga Mäori? 
Ahakoa ko wai, ahakoa nö whea, tërä ka whängahia te tangata ki ngëtehi mätauranga, mai i te orokohanganga rä anö o 
te pokepoketanga whakaaro, ä, pakeke haere noa.  He mana tö te mätauranga, he mana tuku iho, he mana whakatupu.  
Hei tä Milroy (TVNZ, 1996),  ko te mana tuku iho, koia tërä, ko te purapura tuawhiti i whakatöngia ai ki te tangata e 
ngöna mätua, e te atua, nä runga i te whakapapa i heke ai raka ia.  Ko te mana whakatupu, hei tä Milroy anö (TVNZ, 
1996), ko ngä mahi ä-ringa ngënei i kökiri haeretia ai e te tangata, ko ngä kaupapa i wahaina ai e ia, he mätauranga 
ränei i whäia ai e ia, nä, ko te mutunga iho, kua tü i a ia he tünga e käkahuria ai ki te korowai nö te rangatira, otirä, nö 
te karangatanga nei, te mana.  He mätauranga tö te Mäori ki tënä kauwhanga, ki tënä kauwhanga o töna ao katoa.  Ko 
ngëtehi o aua mätauranga, he tapu rawa, käore i whäwhängia e te katoa, pënei i ngä mätauranga nö roto i te Whare 
Wänanga, nö te Whare Maire me te Whare Püräkau me ngä kauwhau o roto i a ia.  Ko ngä tauira i raro i ngënei 
whakangungutanga, he mana tö rätou.  Käti, he mana tö te mätauranga.  

Ko ngä ähuatanga o te mätauranga, e ai ki a Salmond (1985) e whä ngä wähanga e eke ai te tauira he mätauranga: ko 
te möhio, ko te märama, ko te wänanga, ko te mätauranga.  Ko te taumata o ngënei o te ako, ko te mätauranga.  Mä te 
ekenga ki tënei taumata, kua ü te möhiotanga me ngä wänanga ki roto i te hirikapo, ä, kei te meatanga ake, kua tüturu 
te noho mai o taua mätauranga ki reira.

Ko ngëtehi o ngä ähuatanga e eke ai te mätauranga Mäori, ko te möhio o te Mäori ki töna ao me ngöna ähuatanga 
katoa, kei ngä ara möhio e mätau ai ia ki töna ao.  Mehemea, he titiro ki ngä wä o mua, ko te nuinga atu o te wä, pau 
katoa ana i ngä tüpuna tö rätou kaha ki te tuku i ngä rätou kupu körero, tohutohu, akoranga, kauwhau mä te whängai 
ä-waha. Koinei te ara i whakarërea ai ngä mätauranga ki ngä whakatupuranga.  E mea ana a Wiri (2001), he mata-rau te 
mätauranga Mäori, käore he taunga kotahi noa ka kïngia ai koia nei ngä miro anahe o te pueru mätauranga Mäori.  E 
ai ki a Tau (1999), ko te mätauranga Mäori te ara möhio o te Mäori, ä, ko tana whakahau, inä kë ngä miro huhua e tuia 
ai te möhio o te Mäori.  Hei tä ngä körero a P. Temara (personal communication, June, 2010), ko te mätauranga Mäori, 
he mätauranga e whai hua ai te Mäori i roto anö i töna ao.  Nö reira, ko te waerea tëtehi ara i whäia ai e ngä tüpuna 
hei huarahi ki ngä atua kia whai hua ai rätou i roto i te tönuitanga me te hohounga o te kura ki tö rätou ao.  He taurite 
ngä whakaaro o Royal (1998), ko täna e kï ana, ko te mätauranga Mäori tërä, nä te Mäori i waihanga hei whakaatu i 
ngöna whëako o te ao.  E mea ana a Wiri (2001, p. 26), ko ngëtehi whakapäkehätanga o te pueru mätauranga Mäori 

ko te:  “Mäori epistemology; the Mäori way of knowing the world view; to understand the Mäori world view; Mäori 
scholarship; Mäori tradition and history; Mäori experience of history; to be a graduate of the Mäori schools of learning”.

Käti, ko te karakia tatü iho ki te waerea tëtehi miro o tënei pueru e kïngia nei ko te mätauranga Mäori.  Kei raro i te 
mätauranga Mäori ka heke ngä käwai e rua.  Tömua, ko te mätauranga Mäori ä-waha.  Ko te nui atu o ngä mätauranga 
Mäori o nehe, i tuku pëneitia ai, taihoa te whakawhänuitanga atu.  Tömuri iho, ko te mätauranga ä-ringa.  E käkahuria 
ana ki raro i tënei wähanga, ko ngä mahi whakairo, ngä mahi raranga, ngä mahi hangarau, ngä mahi tärai whare, tärai 
waka hoki, ngä mahi ohu kai, ngä mahi kohikohi kai moana, ngä mahi hopu manu me ngëtehi atu.  Heoi anö, ko tä 
tënei tuhinga, kia riariakina, kia hahaina ngä mätauranga Mäori ä-waha.  Hei tä Wiri (2001) e rima ngä käwai o te 
mätauranga Mäori ä-waha; He whakapapa, he körero, he whakataukï, he waiata, he tongikura.  Inäianei kua takoto ake 
te whakapapa o ia käwai o runga ake nei e kitea ai ngä hua ka täheke mai i tënä, i tënä o aua käwai. 

i.	 Tuatahi, he whakapapa.  Koia tënei te taura tängaengae ki ngä atua, ki ngä tüpuna o te kanohi ora nö rätou ngërä 
tüpuna.  Ko te whakapapa te whäriki whakawhäititanga mai o ngä ähuatanga i roto i te whakapono o te Mäori, töna 
whakapono ki te orokohanganga mai o te ao (Walker, 1996). 

ii.	 Tuarua o ngä käwai, he körero.  Käore e ärikarika ngä heke i tënei käwai te körero.  Ki tä Salmond (1985), ko te 
körero te taumata tiketike o te mätauranga Mäori.  Ko ngëtehi momo nä te körero, ko te körero püräkau; te körero 
paki; te huahuatau me te whaikörero.  Ki tä ngëtehi, ki te kore te tängata e mätau ki te körero i te reo Mäori me te 
whakarongo ki taua reo, ka pëwheatia ränei te mätoro i ngä pütake o te mätauranga Mäori. 

iii.	 Tuatoru, he whakataukï.  He nui ngä whakataukï kei ngä iwi huri ämio i te ao.  He iwi, he whakataukï, he iwi, he 
whakataukï.  E rua ngätahi ngä momo whakataukï; arä, ko te whakataukï me te pepeha.  

iv.	 Tuawhä, he waiata.  Hei tä Orbell (1991), he hira rawa te wähanga ki te waiata i roto i te noho a te Mäori ki töna ao.  
E takoto kau ana tënei mea te waiata ki ngä hapü katoa hei mahinga mä rätou i ia rä, i ia rä me ngä hui nunui.  Kei 
te kaupapa o te hui, kei te ähuatanga ränei o te wairua o te ngäkau tangata, kei konä e tohu ai i te waiata tötika.

  
He maha noa atu ngä momo waiata.  Ko te möteatea; te waiata tangi; te pao; te waiata aroha; te pätere; te kaioraora; te 
haka me ngëtehi, ä, tae rawa mai ki te tauparapara me te karakia.  Käti, nä te karakia, ko te whakatakere o tënei tuhinga, 
ko te waerea.  

v.	 Tuarima, he tongikura.  He rite ngätahi te tongikura me te tongi.  Ki roto o Tainui, koia tënei ko ngä matatuhi; ngä 
tohutohu; ngä whakatüpato, ngä kupu nui a ngä ariki o ngä iwi e mau ai i ngä uri hei tohutohu, hei mätakitaki mä 
rätou i roto i te wä M.Hopa (personal communication, June, 2010). 

vi.	 Hei whakatepe ake i ngënei körero, koinei ngä käwai e rima o te mätauranga Mäori ä-waha.  Mä te märama ki 
ngënei käwai e rima, kua hora te titiro mä te pïhanga a te Mäori e tïahoaho ai te märamatanga o töna ao, ngä 
whakaaro me ngä ariä o te Mäori.  Nö reira, e whakatauirahia ana te käwai o te karakia, otirä, te waerea, töna 
whakapapa mai i roto i te mätauranga Mäori ä-waha.

Karakia

Kei raro i te mätauranga Mäori ä-waha, ka heke ko te waiata.  Ki tä McLean and Orbell (1990), e rua ngä kähui waiata, 
ko tëtehi kähui ka waiatatia, ko tëtehi ka whakahuahuatia.  Hei tä Shirres (1986), e whä ngä momo pënei i raro i 
te waiata ka whakahuahuatia.  Ko te pätere, te kaioraora, te haka me te karakia.   I raro i ngënei whakamärama ka 
whakakaupapahia mai te karakia ki raro i te kähui whakahuahua.  

He aha te karakia?
Ko te karakia te huarahi hei täpae atu i ngä kupu ki ngä atua.  Kei roto mai i te karakia e rere ai ngä hiahia i manakotia 
ai e ngä kai-tuku ki ngä atua.  Kei konä e rärangi mai ana he kupu tawhito, he kähui kupu ka haere ngätahi, hei käkahu 
mö te wairua o te ngäkau tangata, otirä, ngä hiahia e häpaingia ana e te kupu, e te wairua me te whakapono hoki ki ngä 
atua.   Ko tä Best (1982) e kï ana: 

The Mäori had dealings with his gods for two purposes, on two occasions – when he wanted something, and 
when he feared something; in the one case he craved the desired object or quality, in the second he craved 
protection.  Hence we see that he invoked his gods only when he wanted something. (p. 39).

E takoto pënei ana hoki ngä körero a Teone (1939) e mea ana, tërä e täpaehia he karakia ki ngä atua, he tono, he 
hiahia ränei, käti, ka takoto mä roto i te karakia hei whakarongotanga mä rätou, mä ngä atua, ä, mehemea i tutuki ngä 

wähanga katoa o taua karakia i te kai-tuku, e kore rawa tëtehi mea kikino e piri ki a koe, kei te meatanga ake ka puta, 
ka ora.   Inäianei, kia arotahi atu ki te hanga o te karakia.

Ngëtehi ähuatanga o te karakia
Nä te waiata ko te karakia, ä, ko töna kawe, he whakahuahua.  Käti, he kohinga kupu te karakia e tïkina ai e te kai-
tuku hei whakahuahua mäna.  Ngëtehi o ngä kupu o roto, he kupu kua oti noa atu te waihanga mai. Ko te ähua o te 
whakahuahuatanga o te karakia i tërä o te haka, te pätere, te aha atu, he kaihorohoro, he mapu kotahi.  Hei tä Te Rangi 
Hïroa Buck (1996), he horo te whakahuahua a te tohunga i te karakia, he mapu kotahi mö ngä karakia potopoto, 
mehemea he roa atu kua hou mai tëtehi hei hiki i te wähanga e whakatä ai tëtehi.  He pënä hoki ngä körero a McLean 
(1990), ko täna e mea ana, ko te rerenga këtanga o te karakia i ngërä, i te pätere, i te kaioraora me te haka, ko te hohoro 
o te whakahuahua, he tere, he taikaha.

Ko te reo o ngä karakia a ngä tüpuna, he tawhito, he nehe.  He kupu të aro i a wai noa, nä te mea hoki, ngëtehi o ngä 
kupu kei te karakia, käore i körero whänuitia i roto i te rahi o te tangata, i ngä mahinga a te iwi.  Nä tërä, noho pümau 
ana he kupu ki te karakia, ä, koinä anahe.  Hei täpiri, te nuinga atu o ngënei kupu, he whai tohu, he whakataurite hoki 
kei roto, ä, riro ana mä ngënei tohu hei kawe te ähuatanga o te karakia e eke ai töna kaupapa.  

Nö reira, hei whakatauira atu i te ähua ki te readymade formula, kei te whakatepenga körero nei e takoto kau ana, ko 
te: ‘whano, whano, haramai te toki, haumi e, hui e, täiki e’.  Te maha o ngä karakia e whakamutungia ana ki tënei huinga 
kupu, ä, me te nui atu o ngä momo huinga kupu pënei, arä te ‘Mai ea te tipua, Mai ea te tawhito’.  Koia tënei ngä huinga 
kupu kei te maha o ngä karakia a tënä iwi, a tënä iwi.  Kei te wähanga e whai muri iho nei e äta kitea ai tënei tauira i 
roto mai o te waerea. 

He momo karakia
E ai ki a Shirres (1986), i ahu mai te mana o te karakia i ngä atua, arä, i ngä tamariki a Rangi räua ko Papa.  Nä te 
mea, i te tokonga ake a Täne i a Rangi ki te tähuhu, mahue ana a Papa ki raro, nä wai, nä wai, kätahi ka whakaritea 
te kauwhanga ki tënä, ki tënä o ngä tamariki a Rangi räua ko Papa, mä rätou hei rawhirawhi taua kauwhanga kia ü.  
Mä konei e whakaatu ai, me karakia ki a wai, ki a wai.  Mehemea he moana, ko Tangaroa, mehemea he nehenehe, ko 
Täne, mehemea he hau, ko Täwhirimätea.  Mehemea e karawhiu ana te marangai, kua täkina atu te karakia nei ki a 
Täwhirimätea, e möhio whänuitia ana tënei karakia:

E rere e te kötare
Ki runga i te püwharawhara
Rürü ai i ö parirau
Kei mäkü ö küao i te ua
Mao, mao te ua 
(Buck, 1996, p. 491)

He nui ngä karakia ki tënä kauwhanga me töna atua, ki tënä kauwhanga me töna atua.  E whakapae ana a Te Rangihïroa 
Buck (1996), e toru ngä momo karakia.  He karakia tamariki, he karakia pakeke, he karakia tohunga arä; he ätahu, he 
hoa, he rotu, he tua, he pure, he tohi, he whakanoa, he tapuae ngëtehi.  

Mä wai e takitaki te karakia?
Kua oti te whakaatu i runga ake nei, hei tä Te Rangi Hïroa Buck (1996), e toru ngä momo karakia.  Ehake i te mea, me 
tohunga te tangata e whäwhä atu ai ia ki te karakia.  E kï ana a Te Rangi Hïroa Buck (1996), i möhio te hapori whänui 
ki te karakia, engari, ko ngä karakia mö ngä hui nunui, pënä i te tua, (he wähanga tënei i te wä ka kotia te pito o te pëpi 
i töna whänautanga mai) ka täkina ai he karakia e ngä tohunga.  I neherä, nä ngä tohunga o te takapoukura anahe i 
mätau ki ngërä taki.  Häunga i tërä, he karakia tonu ä te iwi tonu, engari, he karakia ki tënä mahi, ki tënä mahi, ä, nä 
rätou tonu i takitaki.  Kua kore rätou e mate ki te tatari noa ki te tohunga, mäna e whakarite te karakia, otirä, ngä hui 
nunui, ä, waihoa mai ana tërä mä te tohunga tonu e whakarite.  

E kï ana a McLean, i ngä wä o nehe, mä te täne anahe te karakia (as cited in Shirres 1986, p. 5).  Engari, inä rä ngä 
ohaoha o te Paimärire ki roto o Tainui, he wähanga tä te täne, he wähanga hoki tä te wahine.  Otirä he mahi ngätahi, 
te täne me te wahine.  E kï ana hoki a White, ki roto o Ngäti Whätua, mä te rüruhi e takitaki ake te karakia ki tëtehi 
wähanga o te whänautanga o te kötiro (as cited in Shirres, 1986, p. 5).  Hei täpiri atu, mä te katoa ngëtehi karakia, përä 

i ngä karakia tö i te waka ki tai, karakia ohu kai, me ngëtehi atu, he whakaemiemi i te katoa ki runga i te karakia kotahi, 
ä, he wähanga ki tënä, ki tënä, arä ki te tohunga me ngä tängata. 

Waerea

Ika, waerea te one tapu
Ka hura tangata a uta
Me türaki atu ki tangata a tai
Ka hura tangata a tai
Me türaki atu ki tangata a uta
Përä hoki rä te korepe nui
Te korepe roa
Te wähi awa
Te totoe awa
Whakamau tama i te ara
Whakamau tama i te ara, ko Tü, ko Rongo
Tama i äraia te ara
Kauraka tama e ühia
Tukua atu tama kia puta
I waho ki te täwhangawhanga
He putanga ariki nö Rongo
Ki te ata tauira mai e
Mai ea, mai ea te tupua
Mai ea, mai ea te tawhito
I hara mai rä koe i whea
I hara mai rä koe i te whakaoti nuku
I te whakaoti rangi
Ko tö manawa, e-e ko töku manawa
E-e Täne ka irihia
Whäno, whäno! Hara mai te toki! Haumi e-e, hui e-e! Täiki e-e!
(Jones, 1995, p. 31)

Ko te waerea nei i täkina e Ngä-toro-i-rangi i Hawaiki, i te hekenga o Tainui waka.  Kei tënei whakairotanga te whawhao 
i ngä pütake mai o te waerea.

Hawaiki
He maha ngä körero a te Mäori ki tënei ingoa ‘Hawaiki’.  Tërä ka pupü ake i ngä körero e poupou haerengia ana ki 
runga i ngä marae maha puta noa i Aotearoa, tae atu ki te moana nui a Kiwa.  Ko te poroporoaki, ko te tätai heke o 
te tangata, ko te whakaterenga waka.  I kïngia ai ko Hawaiki he whare nö Io i Tiki-tiki-o-rangi, i te toi-hua-rewa o te 
rangi (Whatahoro, 1913).  Koia tënei ko töna whare e uru ai te wairua o tangata.  Ka kï ngä körero a Te Mätorohanga 
(Whatahoro, 1913) ka riro te tangata i a Aituä-horo-ponamu, koinei ko te tahuritanga o te wairua ka piki ki te aroaro 
o Io ki töna whare, ko Hawaiki.  Nö reira, ko Hawaiki tënei i püwhenuatia ai te noho o Io, he pö i kïngia ai te tangata 
ki te pö, koia rä ko Hawaiki.  Käti, koia tënei te mätämua o ngä körero huhua a te Mäori mö Hawaiki.  Inä rä kua oti 
noa atu tënei tauira, kei ngä wäwähi poroporoaki a kui mä, a koro mä ki ngö rätou mate.  Arä, Hawaiki nui, Hawaiki 
roa, Hawaiki pämamao me te maha anö o ngä karangatanga Hawaiki, pënei i a Hawaiki-rangi, i a Hawaiki-whakaoreore 
(Best, 1982).  

Tainui 
He maha ngä körero e pä ana ki te waka o Tainui kua tängia ki te pukapuka e te huhua o te tangata, otirä, ko te 
wähanga ki konei, ko te rangahau i te pütake tauira o te waerea mä roto i ngöna tätai ki te waka o Tainui me ngä 
tängata o taua waka.  Kia hï ake ngä whakapae a Ngata (as cited in Evans, 1997, p. 77) e kï ana, he mea waihanga mai 
a Tainui me Te Arawa i te räkau kotahi tonu, ka whoatu te ingoa ko ngä mähanga a Tuamatua.  Ka oti te waka te tärai, 
ka tukuna ki te moana.  Nö Hoturoa te mana o tëtehi takere, nö Tama-te-kapua tëtehi, ko Ngä-toro-i-rangi te tohunga 
o runga.  Ana, kei ngëtehi o ngä karakia tawhito o te hekenga mai o Tainui me Te Arawa, ka kitea te kiko o ngënei 

whakapae me ngä taurite o ngënei waka, hei tauira ko ‘Kotia te pü’ tëtehi:

Tainui waka

Käkäriki, pöhoitere
Kotia te pü, waiho i konei 
Kotia te käuru, waiho i konä
E ai rä ko te umu-tuhi
Kïhai i tae ki ngä pü
Ki ngä take, ki ngä wänanga
Ki ngä tauira mai e-e, a-a
Patua a kürae, patua a whao
Patua te toki nä Tai-haruru
 Piki ake ai au ki runga nei
Ki te whare hukahuka nö Tangaroa
Tangaroa i awhitia mai nei 
E Nuku-tai-märörö
Oro te toki nä Hine-tü-a-hoanga
Käore koa, ko au e kimi ana
E hähau ana i te whänau a Rata
Ko Rata i mate atu nei
Ki Pikopiko-i-whiti
Whäno! Whäno! 
Hara mai te toki!
Haumi e-e, hui e-e 
Täiki e-e! 
(Jones, 1995, p. 19)

Te Arawa waka

Käkäriki, pöwhaitere
Kotia te pü, waiho i konei 
Kotia te käuru, waiho i konei
E ai hoki au i te umu a Te Tuhi
Kïhai i tae ki ngä pü
Ki ngä take, ki ngä wänanga
Ki ngä tauira 
Patua a kuru, patua whao
Patua te toki a Tai-haruru
 Piki ake hoki ai nei ki runga  
I te whare hukahuka nui  a Tangaroa
I  whatiia ai e Nuku-tai-märörö
E Nuku-tai-märörö përä hoki rä
Ko au ko  Hine-tü-a-hoanga
E kimi ana, e hähau ana i te whänau a Rata
E hähau ana i te whänau a Rata
Ko Rata i mate mai i te awa i Pikopiko-i-whiti
Mate! Maranga mai, ka whiti!
Whäno! Whäno! 
Nuku e ! Tä täua rangi !
Hara mai te toki!
Haumi e-e, hui e-e 
Täiki e-e! 
(Stafford, 1967, p. 6)

E ai ki a Te Hurinui (Jones, 1995), koinei tëtehi o ngä karakia i te wä i tuaina te räkau kia täraingia a Tainui.  Kei ngä 
körero a Te Arawa, koinei hoki te karakia i te tuatanga räkau mö Te Arawa.  Ko ngä kupu he tino taurite tae atu ki te 
kaupapa o te karakia.  Tëtehi atu karakia e kitea ai te hono o ngënei waka ko tërä e whai ake nei:

Töia Tainui, Te Arawa 
Kia tapotu ki te moana
Koia i hirihiri te mata whatitiri
Takatakatü mai i taku rangi tapu......
(Best, as cited in Stafford, p. 6)

I tua atu i ngä karakia, ki te tirohia ngä tängata o runga i ngä waka e rua nei, ka taupatupatu anö ngä körero.  Arä, ko 
Whakaotirangi tërä, ko Ngä-toro-i-rangi tërä.  Ko te ähua hoki o ngä körero nö te ünga ki Whangapäraoa.  Heoi anö 
ngënei tauritenga e whakapümau nei i te whakapae he waka kotahi a Tainui me Te Arawa, ko te whakatakere nui o 
tënei tuhinga tonu arä, te waerea, käore e kitea ana i roto i ngä pukapuka mö Te Arawa i tirohia ai e te kaituhi. Nä konä, 
ka whai kë tënei i tä Tainui körero me ngä whakamärama a Te Hurinui mä e mea ana i heke a Tainui me töna ama, a 
Takere-aotea, ko räua anahe (Jones, 1995).   

I ahu mai te waerea i whea?
E ai ki a Te Hurinui, ko te takiwä o ngä tau i heke ai a Tainui, ko ngä tau i te ähua 1350 A.D, ko Öuenuku te marama.  
Ko te marama o Öuenuku me ngä tai o Rangawhenua, ko te wä o te moana pukepuke me te äwha, Jones (1995).  Inä 
noa he ngaru hohoro, he tai papaki te ritenga tahi.  Tohe tonu ana a Hoturoa, ka töia a Tainui ki tai, kia märewa i ngä 
päpäringa o te awa i Piko-piko-i-whiti.  Nä ngä karakia i karakiangia ai e ngöna tohunga, röhia ana te papa pounamu mai 
o te roma ka mäunu noa te waka.  Heoi anö, hei tä Jones (1995), ka puta te waka i te püaha o Piko-piko-i-whiti, kätahi 
ka eke te ngaru pukepuke, paringia ana tërä te tauihu e te ngaru.  Nö konei, ka ara te karakia a Ngä-toro-i-rangi, ko ‘Ika 
waerea’.  Nä te waerea a te tohunga nei ka ü te marino, ka wätea te huarahi ki mua i te waka.  Nä, i roto i ngä rangahau 

ä-tuhituhi a te kaituhi, koia tënei te pütake tauira o te waerea te rokohina mai, arä ‘Ika waerea’, te karakia a Ngä-toro-i-
rangi i täkina e ia i te hekenga o Tainui waka ki Aotearoa.  

He uiui

Kei raro i te mätauranga Mäori ä-waha, ko te waiata.  E whä ngä wehenga o te waiata.  Ko te pätere, te kaioraora te haka 
me te karakia.  Nä te karakia, ko te waerea.   Kei tënei whakairotanga, ka tirohia ngä körero ä-waha a ngä kaumätua, 
nä te kaituhi räua i uiui ki te waerea, ka tahi.  Ka rua, ka whakaräpopotohia ngä körero e kitea ai ngä kaupapa me ngä 
kawenga, nö roto mai i ngä körero ä-waha nei.  

Ko ngä körero a te tokorua nei, he mätakitakinga, he kaponga taringa, he hokinga mahara nä räua, mai i te wä e takatü 
tonu ana ngä mätua.  Heoi anö, nö Käwhia te tokorua nei, kei Käwhia tëtehi e noho ana, ä, kei Te Awamutu tëtehi.  
Käore hoki räua tahi i whakaae kia whakapuakina ngö räua ingoa ki tënei rangahau, nö reira, ka makangia ki a räua 
ngënei karangatanga ki tënei wähanga, ko ‘KK’ (Kaumätua Käwhia) me ‘KT’ (Kaumätua Te Awamutu).   Ko te ingoa o 
te kaituhi kua whakawhäitihia mai ki te karangatanga ‘JT’.  Ko ngä pätai, e hängai pü ana ki te waerea, otirä, ngö räua 
whakaaro, ngä kitenga, ngä kohinga mahara, ngä kupu körero a ngö räua mätua ki a räua tonu mö te waerea.  

E whai ake nei ngä körero ä-waha a KK (kaumätua Käwhia)
JT:  He aha te waerea ki a koe?

KK:  Kia ora, kia ora mö tö pätai.  Ki ahau nei hei hiki i ngä ähuatanga me kï rä, he tomonga whare, he tomonga marae, 
i te nehunga tüpäpaku, ko tëtehi mea e möhio ana au nei, hei hiki i ngä kikino, i tënei mea me kï rä, ko ngä mahi 
whakangänewha, ko tënei mea o te whakangänewha, ki te haere koe ki tëtehi wähi me kï rä, he wae tapu koe, ä, koinei 
pea, kei reira tëtehi wähi, ngä ähuatanga ki roto i tënä iwi, i a koe e heke mai nä ki a rätou, koinei pea kei konä tonu tërä 
ähuatanga kei runga i te marae rä, nä, ka waerea koe, kia hiki atu ërä ähuatanga kia kore e pahë he raruraru ki a koe, ä, 
tae noa ki tö röpü, tö ope ränei, koirä täku, ki tënei mea te waerea e möhio ana au, engari, he karakia, he mea nui tërä, 
ki te pahë he raruraru, koirä te mea hei hiki i ngä ähuatanga ahakoa he aha, ahakoa he aha.  Nä, he aha te waerea; e 
korouea mai waerea mai, koinei te waerea e möhio ana au, e korouea mai waerea mai, ä, i te tuatahi ka pënei:

Uea, uea, waerea
I korouea mai, waerea mai
Ka hura rä tangata ä-uta 
Me türaki ki atu ki tangata ä-tai
Ka hura rä tangata ä-tai
Me türaki ki atu ki tangata ä-uta
Përä hoki rä te korepe nui
Te korepe roa
He wähi awa
He totoe awa
Whakamau i ara e
Ka tü korokï
Ka tü korahï
Kauraka tama e ühia
Kia tuku atu tama ki waho
Te täwhangawhanga he putanga ariki 
Nö rongo ki te ata tauira mai ea
Mai ea, mai ea, mai ea te tupua, mai ea te tawhito
I haere mai nei koe i whea
I haere mai nei koe,
Tüwhakaotinuku
Tüwhakaotirangi
Ko töu manawa
Ko töku manawa
E Täne ka irihia

Ahakoa te aha koinä te karakia i karakiatia i te tuatahi, koirä te pane tuatahi, kia körerohia tënä, ä, ka tae mai ki ngä 
karakia ki ëtehi o ngä karakia e hono ana ki tënei.  Koiraka täku e möhio nei, ä, he tomo whare, hei hiki i ngä ähuatanga 
kei runga i te urupä, nä, ka haria e koe  te tüpäpaku ki te urupä, ka waerea, kia tänoangia.  Engari, koinä anahe täku e 
möhio nei, mäna, he pätai anö täu?

JT:  Äe, i ahu mai tënä waerea i whea?

KK:  I ahu mai tërä waerea, i waereatia hoki tërä waerea i te wä i hangaia a Tainui nehä, i haere mai, mai ränö, mai 
ränö.  Engari, ko tënä mea te waerea i heke mai, mai i a Io.  Mai i Tikitiki-o-rangi, nä, kei roto i tërä karakia i kï ai, ‘Tuku 
atu tama ki waho, te täwhangawhanga he putanga ariki nö Rongo ki te ata tauira mai ea’.  Nä, i te wä i hangaia te taiao, 
engari, kei waho, kei te taha o te taiao, kei reira a Papatüänuku, ko Rangi räua ko Papa, koirä i kï ai kia puta ai au ki te 
täwhangawhanga, he putanga ariki nö Rongo ki te ata tauira mai ea.  Nä, täku e möhio nei i ahu mai tënä karakia ko te 
waerea mai i a Io.  Ko Io hoki te tangata i kï ai, ko te köri koripi, i hängaia te ao, te taiao, ä kätahi ka heke mai tätou te 
tangata.  Nä, Uea waerea, ka hura rä tangata uta, kua hangaia te taiao, engari, käore anö i hangaia te tangata.  Kia türaki 
ki atu ki tangata ä-tai, ka hura rä tangata ä-tai, ka türaki ki atu ki tangata ä-uta, kua heke mai ki te tangata nehä, nä, kei 
te möhio tätou, nä Io anö i hanga a Papatüänuku.  Engari ko tëtehi körero e möhio ana au, ko Io te tangata haraia te 
tika, ko Te Makawe, i rongo koe ki tëtehi körero, ko Te Makawe-miorangi, koia te mea haria te hë.  Ko äna hë, kei roto 
i öna makawe, koirä Te Makawe-miorangi.  Kätahi ka waereatia e ia, e Io, e Io matua kore, kia whati ai ngä ähuatanga o 
äna mahi tënei mea o te mahi hë.  Kätahi ka karakia ai, ko Te Makawe-miorangi, koia te tangata haria te hë, ko Io matua 
kore, koia hoki te tangata haria te tika.  Nä, koirä i kï ai ngä kaumätua, i ahau e rongo ana i a rätou e körero ana nä.  Ä, 
e kitea ana hoki, me hë te tangata, me hë hoki kia whiwhi he tika hoki ki a au.  Ki te ako koe i tëtehi mea, ä, ëtehi wä 
e whakaaro ana koe, käo, anei kë te tika, kua tuki rä anö koe ki te pari köwhatu, kua hoki mai koe ki te wähi tika, nä 
tö tika ka whakaaro anö koe, ko koe te mea tika, e hari ana koe i te mea tika, aue, e hë, nä reira ka möhio anei kë taku 
mahi, tërä anö hoki tënei mea te hë, mä te hë hoki, me hë hoki koe, kätahi te tika.  Koinei te ähuatanga o tënei mea o 
te waerea, hei hiki i tërä ähuatanga, hei hiki, kia wätea ai, kia kore e pahë.

JT:  He aha te pahë? 

KK:  Ko te pahë, he raruraru ki tö whänau ränei, te pahë he raruraru ki tëtëhi tangata, ä, ka pängia ana e te mate, ka 
mäuiui ki roto.  Nä, ka rongo koe, ka tïkina atu e koe he tohunga kia haere mai ki te hiki atu i ngä pahë, ka kite koe, nä, 
kätahi ka rongo koe i a ia e karakia ana, ko tana karakia tuatahi, he whakawätea,  ko te waerea tërä.  Ka haere koe ki roto 
i te tika, aue, ëtehi kua hë, ka kï nga kaumätua, anei töku huarahi hei haerenga möu, tënei mea te whakahäwea, täna e 
whakaaro ai, koinei te wähi tika, hei haerenga möu, ka mahia e koe täu mahi ka kitea ëtehi kua hë, ka pä te hopo ki a 
koe në, ka hopo koe.  Ka tïkina atu te waerea hei waerea i te pahë, kia mutu ai tërä mea kia kore hoki te pahë, te raru. 

He maha hoki ngä ähuatanga mö tënei mea te waerea koinei täku, i rongo au i te nui o ngä tangata e möhio ana ki ngä 
karakia, koinä te mea tino mana motuhake, ko te waerea.  Koirä te mea tika, ahakoa käore koe e whakahuahua, ahakoa 
kore te tangata e rongo i a koe e waerea ana, engari, kei roto i tö ngäkau ngä whakaaro e körero ana ki roto i a koe.  Ki 
te haere koe ki roto i tëtehi iwi anö ka waerea koe, ko ëtehi iwi kua ähua rerekë ö rätou nei kawa.  Ka whakaekengia e 
koe i runga i te marae, me kï rä, he wae tapu koe, ka eke koe i runga i te marae, ka rongo mai te iwi o te hau käinga, ka 
rongo i a koe e waerea ana kia äta tüpato, ka whakaaro rätou, kei te mahia e koe tëtehi whakangänewha, pënei i te mata-
taketake nei.  Kei rongo rätou, e hoa, he aha te tikanga o te karakia, engari, käore kë koe e hiki ana i ngä ähuatanga o te 
whakangänewha, heoi anö, kia waerea koe, kia wätea kia kore ai e pä he raruraru ki a koe, kia kore ai e pä he raruraru 
ki waenganui i tö ropu, tö ope ränei.  Ka haere koe ki te ngahere, ka haere koe ki te moana ka whakaaro koe, kätahi ka 
pahë te raruraru ki a koe, ko ö whakaaro, aue, he aha hoki i pënei ai? Koinei pea he take anö, në, ki roto i te ao Mäori, 
ko te hiki i tërä ähuatanga, me waerea, ka haere, nä, kätahi ka rärangitia ai ëtehi o ngä karakia, engari, koirä tënei te mea 
tuatahi.  Koirä ngä mea e möhio ana au.

JT:  Ko te waerea, he tähuhu karakia e täkina ai, kei te kawanga pea o tëtehi whare.  Ko te waerea te karakia tuatahi? 

KK:  Ko te waerea te mea tuatahi.  He ähua rerekë hoki ngä waerea, ngä ähuatanga o te mahitanga o ngä waerea inäianei. 
Ko te take i te wä o ö mätou nei mätua, i kite au i ngä reanga, nä, kua matemate inäianei.  Ka hara mai rätou i runga i te 
marae, kätahi ka waereangia te marae ätea tae atu ki te whare, ko te karakia, ka waerea ka tae atu ki te whare ka waerea 
anö:

Tënei te wï, tënei te puna taurori
Hura ana te whare o Uenuku

I herea ki reira ko te ihi, te wehi, te mana me te tapu 
Ko te kï kei runga, täwhana atu ana ia 
Ki te pü, ki te wänanga, ki ngä tauira
Ka tü ko te tongikura, ko te äkinga i te iwi nui tonu
Ka tau kei runga i a tätou 
Tënei te nïnï, tënei i te nänä, tënei te hana a te tupua
Hikitia, häpainga
Ko Ranginui e tü 
Ko te papa e takoto 
Ko tätou te iwi e pae nei kua tae mai

Tënei te wä e tomokia rä ki ….. ki ahau…..(kätahi, ka rärangihia ki ahau, ko wai te ingoa o tënei whare, mö wai tënei 
whare, kätahi ka körerongia tërä….) Nä, ka tüturu whakamaua kia tina, tina, haumi e, hui e, taiki e.

Ka whïkoi atu ki te whare tae atu ki te whatitoka ka waerea anö, ka waerea anö i roto i te whare, nä, ko taua waerea, ko 
taua waerea i waereatia mai ai i te tuatahi ki runga i te marae ätea, ka haere tana waerea, karakia ana anö te tohunga i 
tana waerea ki roto i te whare, nä, kätahi ka rärangitia mai ëtehi o ngä rangatira hei hono atu ki te kaupapa o te whare, 
engari, koirä te mea tuatahi.  Koinä te mea tuatahi ko te waerea përä.  Ki te urupä, ki te möhio koe he pahë ki reira, ka 
äwangawanga koe, me waerea kia whakawätea te huarahi, engari, ki te haere ki tëtehi iwi anö, ä, me körero ki roto i a 
koe anö hei whakarite i a koe, i a koe e whïkoi ana, e waerea ana.  Koinei te mea pai o tënei, te waerea, kua rangona e 
koe ngä körero a te tangata, kua tü koe i te küaha, nä, ka tahuri te wä, ka whakaaro ëtehi he aha te raru, he aha te pahë 
nei, nö tö waereatanga ake, kua hiki, nä tö waerea kua hiki, kua mämä te haere. Tino tapu tënä mea te waerea.   Ki a 
tätou ki runga i a Tainui, koinei te mea tino kaha, ngä tikanga o ngä kupu ka körerotia i roto i tënei mea te waerea. 

JT:  He kawenga anö ä te waerea? 

KK:  Äe, he kawenga anö, ki te pängia te tangata e te mate, kia mäuiui, nä, ka waerea.  Kua körerotia pea ërä körero në? 

JT:   He aha ngä kawenga a te waerea i ngënei rä? 

KK:  Ko täku e titiro nei i tënei rä, ko ngä tomonga whare, hei hiki i ërä, kei ëtehi o ngä ähuatanga o runga i te marae, 
ka haere ki ngä tangihanga, he ope pea i reira, ä, ka rongo i te kaumätua, i a rätou e waerea ana.  Ehara i te mea, he wae 
tapu hoki rätou, engari, i te hiki i te wairua në, koinei pea te raruraru, te pahë kei roto.  Koinei ngä mea i kite au i tënei, 
te tomo whare, kia haere hoki i runga i ngä haere, kia tomo i ngä urupä, o tënä, o tënä.  Ka kite koe, ko te waerea, ehara 
i te mea kikino, i te mea whakahäwea, i te whakatüpato, hei whakawätea kë i öu whakaaro.  Koinei pea, kei te whakaaro 
koe, he wähi tapu, he mauri anö pea, he mauri nö te whenua, kei runga kei konä, kei tüpono, kei hoki mai te raruraru 
ki a koe, nä, me waerea, kia hiki ërä ähuatanga, kia hiki, kia kore e pahë te raruraru ki a koe.

JT:  Me noho tapu tonu te waerea ki ngä kaupapa o mua i körerongia e koe?  Ka taea ränei te kapo atu i te waerea ahakoa he 
aha te kaupapa?

KK:  He pai tonu, engari, kei roto i te tangata anö, ki te hiahia ki te mea, ki tëtehi kaupapa anö, engari, i ëtehi wä ka 
rongohia e koe, kei roto i a koe, ka ähua wiriwiri koe, ahakoa he aha te kaupapa me kï rä, he kaupapa kei waho i ënei 
kaupapa i körerotia ki a koe mö tënei mea te waerea, engari, he kaupapa anö, mä tö wairua anö hei tohu, me hiki, kia 
tänoangia ö whakaaro.  Ehara i te mea ka hämama tö waha, kei roto tö karakia i a koe anö, ko tënei te mea tuatahi, ka 
waereatia, i runga i tö haerenga, he aha te mea nei, te takahi whare, nä, waereangia te waerea, engari, tëtehi take anö me 
waerea, mö ngä wairua anö kei waho atu ërä e rere ana, kei roto i tënei take, kei roto i tënei kaupapa, engari, ka ü tënei 
mea ki roto i a koe, engari, kaua e mahia mäu anahe, engari, mä te iwi.  Mä te wairua anö e whakaatu ki a koe.

JT:  Ko wai hei häpai i te waerea, ko te tane, ko te wahine ranei, ko räua tahi ränei?  

KK:  Mä te täne. 

JT:  He aha ai? 

KK:  I runga i te körero i kï ai a Io, ko Häni räua ko Puna.  Ko Häni kei runga, ko Puna kei raro.  Ko te wahine ki raro, 
engari, ko te mea kë, ëtehi wä ka rongo koe mä te wahine anö e karanga, kei a ia anö, ko te reo tuatahi kei roto i tana 
karanga, kia eke anö ki runga i te hikitanga i ngä whakangänewha me ërä atu ähuatanga në.  I ëtehi, i rongo koe i te 
wahine e karanga ana he aha te karanga a te wahine, he karanga i roto i te taha wairua.

JT:  He aha i tüturu ai te mau o te waerea ki roto o Tainui? 

KK:  Te kaha hoki o ngä uri puta noa i te iwi whänui ki roto o Tainui, e hoki ana ki ö rätou kaumätua.  I rongohia ënei 
körero i ö mätou nei tüpuna, ö mätou nei mätua, ko rätou e pupuru ana i ngä karakia tawhito, ä, kei te haere tonu, 
engari, he aha i whërä ai, koia anö, me kï rä he taonga tënä i purutia, mai rä anö heke mai ki tënei rä.  Ko te pupuru 
tonu tätou i tërä taonga. 

JT:  Ki tö titiro, kei roto i tënei wä e huri nei, e huri nei, ka huri te kawenga o te waerea he kawe kë? 

KK:  Mä tö wairua anö hei whakaatu nei tënä ki a koe.  Ki ahau nei, pai kë me noho anö tënei mea te waerea i roto i 
ngä tomonga, mö te takahi whare, urupä, whakaeke ki runga i te marae, ngä mäuiui i roto i ngä mate Mäori, e ähei ana 
koe ki te waerea. 

JT:  Ka pümau te waerea ki roto o Tainui, ki ngä whakatupuranga e haere ake nei?

KK:  E kore e ngaro.  Ko te take, kei te rongohia ngä tauira o ngä Whare Wänanga o te Päkehä, i roto i a tätou nei, kei te 
purutia tërä mea te waerea.  Ahakoa, ko te tangata kotahi, ahakoa, kei roto i tënä kura, i tënä kura ka purutia.  He tohu 
tënei nä Tainui te waerea.  I te mea ka puta ana koe ki waho i te iwi ka waereangia e koe tö waerea, tërä pea ka möhiotia 
nö Tainui koe.  Ko ëtehi o Taranaki, kei te pümau rätou ki tërä mea te waerea.  Kua huri anö ki ngä karakia karaitihana 
inäianei.  Kei te përä tonu tërä i roto i a tätou.  I roto i ngä whakahäwea ki a koe, ka pängia ränei tëtehi tangata e te mate, 
kätahi ka haere mai ngä minita o te hähi, o ëtehi atu whakapono.  Nä, kätahi rätou ka karakia i ngä karakia a te Päkehä, 
kätahi ka kï atu, ahakoa kaha te tangata nei ki roto i te whakapono me te hähi o te karaipiture, e kore te tangata nei e 
ora.  Me hoki anö ki roto i te ao Mäori, te ao wairua, i roto i te ao tikanga, he Mäori kia rapuhia tana mate, mäuiui ränei.   
Mä te ao Mäori, mäna anö hei rapu, hei kimi te mate ka ora ai te tangata.  Nä, kätahi ka tae mai te körero, ka haere ngä 
körero ki te atua ko Ihu Karaiti, engari, kei te tukituki, kätahi ka hoki anö ki te ao Mäori, me hoki anö ki te waerea hei 
hiki i ngä ähuatanga, ki roto i te ao Mäori e kitea ana kua ora.  

E whai ake nei ngä körero a KT (Kaumätua Te Awamutu)
JT:  He aha te waerea ki tö möhio?

KT:  Töku nei möhiotanga ki tënei mea te waerea, he whakawätea i te huarahi, he huarahi whakaeke atu, he huarahi 
whakawätea i te tangata.  He huarahi ki te iwi, kua huri ki tua o te ärai.  He waerea tomo whare, he waerea takahi 
whare, he waerea whakarewa waka me ngä ähuatanga katoa.  Koinei ngä waerea e möhio ana au.  Ko ngënei waerea i 
waereangia i ngä wä katoa.  Te waerea e möhio ana ahau, ‘Waerea te one tapu’.  Te tino waerea mö te whakarewa waka 
‘Töia te waka Tainui tapotu ki te moana, mä wai e tö, mäku e tö’,

He nui ngëtehi atu o ngä waerea.  ‘Piki mai, piki atu’ me ngërä mea katoa, ngërä waerea, engari, ko te waerea i tënei rä, 
‘Waerea te one tapu’.   Koirä te tino waerea ki roto o Waikato.

JT:  He aha ngö möhiotanga mö ngä pütake mai o te waerea?  I ahu mai te waerea i whea?

KT:  Töku nei möhiotanga tënei.  Te tïmatatanga mai o te waerea, i te haerenga mai o ngö täua tüpuna i te Moana-nui-
ä-Kiwa. I tïmata mai i te mänutanga o Tainui waka.  Koirä töku nei möhiotanga ki te waerea i tïmata mai ai.  Äkuni, kei 
tua atu, käore au e möhio.  Töku nei möhiotanga, koirä te tïmatanga o te waerea, te haerenga mai o Tainui ki Aotearoa.

JT:  He aha te tino kaupapa o te waerea?

KT:  Ko te waerea, he whakawätea i te huarahi tëtehi, ana, he hiki i ngä tapu, pënei i a koe e haere atu nei ki ngä urupä, 
te whakawätea i tërä huarahi, ka waereangia.  Koirä töku nei möhiotanga, he hiki i ngä tapu.  Käre au e möhio ana he 
aha i tua atu.  Töku möhiotanga, koirä te tino tüturutanga o tënei mea te waerea, te hiki i ngä tapu kei hapa te tangata 
në, kei hapa.

JT:   Ki ngö möhiotanga he aha ngëtehi atu hui, kaupapa ränei e tiki atu ai te tangata i te waerea hei whakatakoto mäna? 

KT: Tëtehi rä o ngä waerea, ko te tomo whare rä i roto o Tainui.  Ka haere mäua ko töku hoa rangatira i ngä haerenga 
o tö tätou ariki a Te Ata-i-rangi-kaahu, o te Kïngi inäianei, ko te waerea o te tomo whare rä, koirä tëtehi mea o roto o 
Tainui, te tomo whare rä.

JT:  E kï ana koe,”he tomo whare”, tënä, whakamäramahia mai tërä ähuatanga. He whare hou, he whare tawhito, he aha?

KT:  Käore, ko te tomo whare hou, käore anö kia takahia e te wahine.  Koirä te waerea hiki ai i te tapu, i ngä tapu katoa.  
Koirä te waerea mö te whare hou.  Ko te ingoa o te whare rä, koirä, kei roto i te waerea, “Ko wai te ingoa, ko wai te ingoa?”  
Ka karangahia e te minita në?  Koirä töku nei möhiotanga.

JT:  Mä wai hei häpai te waerea, mä wai e takitaki ngä kupu? Mä te täne, mä te wahine ränei? 

KT:  Käore ngënei i kawea e te wahine.  Möhio pai ana täua ki ngërä tikanga.  Engari, he wä anö tö rätou ki te karanga.  
Ngä waerea, nä ngä minita, nä ngä kaumätua.  Käore anö hoki kia kite i te wahine e tü ana ki te waerea.  Kite ana au he 
nui ngä wähine e tü ana ki te whaikörero i töna wä.  Mö te waerea, käo, käore anö kia kite.

JT:  He aha i tüturu ai te mau o te waerea ki roto o Tainui?

KT:  Taku möhio he mea tuku iho, he taonga tuku iho.   Käore au e kite i tënä mea te waerea i ngä haeretanga nei.  Noho 
mäua i roto o Te Arawa, noho mäua i roto o Tüwharetoa, noho mäua i roto o Tühoe, ko au e rongo nei i tënei mea te 
waerea ki roto o Tainui.  Ka hoki mai ki Tainui, taku möhio nei, nä te mea pea kei raro tätou i te Kïngitanga, te korowai 
o te Kïngitanga i kaha ai tënei mö te waerea.  Koinei, nä rätou ngënei tikanga mai rä anö, he taonga tuku iho i roto o 
Tainui.  

JT:  Ka pümau te waerea ki roto o Tainui, ki ngä whakatupuranga e haere ake nei?

KT:  Äe, kaha rawa atu inäianei, kaha rawa atu inäianei.

JT:  He aha ai?

KT: I te wä i a mätou e tamariki ana, käore mätou e rongo ana i ngënei ähua körero.  Inäianei kei te rongo kë au i tënä 
me te rangatahi e körero ana i ngënei körero në.  Te wä i a mätou, kare kau.  Koinei täku e kï nei.  Te rua tekau, toru 
tekau tau e heke mai nei, kaha rawa atu tënä mea te waerea.  Ko ngö tätou kaumätua e tu nei, a Tione, ngërä kaumätua, 
tarapeke ana i te marae.  Käore au e rongo ana i tënä mea te waerea.  Tamariki tonu ana au, engari, whakarongo ana 
ngä taringa ki ërä, ngëtehi o ngö mätou kaumätua i runga i ngö mätou nei marae.  Taku möhio nei, tino kaha rawa atu 
tënei mea te waerea inäianei.  Kei a koutou inäianei.  

JT:  Taku pätai whakamutunga, i kï rä koe, he maha ngä waerea i roto o Tainui. Tëwhea te waerea e kaha nei te täkina e ngä 
kaumätua i tënei rä?

KT:  E rua ngä mea.  Ko te ‘Waerea te one tapu’.  Ko tëtehi anö, ‘Töia te waka Tainui tapotu ki te moana’.  Ngërä ngä waerea 
ki taku möhio.  He nui atu ngëtehi o ngä waerea, he nui atu.  Hoki atu koe ki tënä marae, ki tënä marae i roto o Tainui, 
ka rongo koe i ngä waerea.  Körerohia mai e ngëtehi o ngä kaumätua o Maniapoto, ‘Tënei te wï’, koia tëtehi o ngä waerea 
tawhito.

Whakaräpopototanga uiui

Käti, ko ngä kawenga nui i pupü ake nö roto mai i ngä körero ä-waha nei mö te waerea, ko te whakawätea i te huarahi, ko 
te hiki i ngä tapu, ko te wewete i ngä toimaha kia mämä, kia tänoa.  Ko te parepare anö i ngä kikino o te whakangänewha 
me te mata-taketake.  Koinei ngä körero nui i puta i ngä räua körero ä-waha mö ngä kawenga o te waerea.  Engari, ko te 
kaupapa matua i märama pai, he tomonga whare.  E ai ki a KT, koinei tëtehi tikanga nui o roto o Tainui, te waerea mö 
te tomo whare hou.  Hei tä KK, ko te waerea te pane o ngä karakia ki tënei, ki te tomo whare.  Tëtehi atu kaupapa nui, 
ko tërä te takahi whare, ä, ko te tomo urupä hoki.  Whai muri iho ana ko te whakamänu waka, te whakaeke marae, te 
whakarite haerenga me te hiki i ngä mate, ngä mäuiui o te tinana.  

Hei whakatepe i ngënei körero ä-waha, he huarahi te waerea kia kore ai he toimaha, he kikino ränei e piri ki a koe, ki 
tö kaupapa.  Mä te waerea hoki e hiki te ngau o ngä tapu, ngä ähuatanga o te ao Mäori kia wätea, kia tänoa.  He taonga 
tuku iho tënei te waerea, e purutia nei ki roto o Tainui.  Koinei te whakakikokiko o te mätauranga Mäori ä-waha i tirohia 
ai i te whakairotanga tuarua o tënei tuhinga e rangatira ai te tü a te waerea hei mätauranga whai mana i roto i ngä momo 
huarahi ako a te Mäori.

Whakatepenga

Käti, e ai ki te rangahau nei, he whakahekenga te waerea nä te Mätauranga Mäori.  Näna ko te Mätauranga Mäori 
ä-waha.  Nä te mätauranga Mäori ä-waha, ko te waiata.  Näna, ko te karakia.  Nä te karakia, ko te waerea.  Kei taua 
whakairotanga hoki ka horahia ngä tuhituhinga a ngä tohunga mätauranga e tohu ana i te tü rangatira a te waerea 
ki roto i te mätauranga Mäori.  Nä te rironga o ngënei mätauranga i a Täwhaki, tiritiria ana aua mätauranga ki te ao 
märama.  Ä, whai wähi ana te waerea ki roto i ngä whakaritenga a te tangata.  

I konä, ka hoki te körero ki Hawaiki. I kïngia ai e Jones (1995),  ko te tauira tuatahi o te waerea nä Ngä-toro-i-rangi 
i te hekenga mai o Tainui.  Ko te taupatupatu tënei ki te körero a KK e mea ana ia, nä Io kë te tauira tuatahi i te 
orokohanganga rä anö o te whakaaro.  Ko ngä pütakenga tonu ngërä o te waerea.  

Nö te hekenga o Tainui waka, whakakukü ana ki Käwhia, ka töia ki uta, ki te pae okiokinga e möhiotia ana i te rangi 
nei, ko te tumu o Tainui.  Ko te mauri o te waka, whakatökia ana ia ki ngöna tohu ko Häni (Häni-a-te-waewae-i-kimi-
atu) räua ko Puna (Puna-whakatupu-tangata).   Nö te whakaaratanga ake o te tumu o Tainui, ko te whakatütanga 
tërä o te takapoukura o Tainui, e huaina nei ko Ahurei.  Ki roto, ki te takapoukura ngä mätauranga Mäori ä-waha 
nei whakaüngia ai ki ngä hirikapo o te pia.  Ä, huri atu he tau, huri atu he tau, mea rawa ake, ka toe mai he pitopito 
mätauranga ä-waha nei nö Ahurei kua riro i ngä mätua, tae mai ki a tätou i te rä nei.  

Ko te waerea tëtehi toenga o aua pitopito raka i ruiruia ai i roto i ngä kupu körero a te tokorua kaumätua nö te 
Whakairotanga Tuawhä.  Nö roto o aua kupu körero ka kitea he tauira mö te kaupapa e tika ana hei whakatakoto i 
te waerea me ngä momo whakamahinga.  I konei, ka kitea te tüturutanga o tënei, te mana o te körero ä-waha, mai i te 
käwai atua ki a tätou te kikokiko, te käwai tangata, he kupu whakarere, he kupu manawa whïtiki.  Ahakoa ngä huri me 
ngä käwhaki i roto o ngä mano tau kua pahemo atu, märama ana ngä whakaaturanga e rarawe tonu rä te ngäkau o ngä 
iwi o Tainui ki te waerea, e kore e memeha, ko te körero, ‘Waihöpuapua e mimiti, ko te wai a Rona, he manawa whenua, 
e kore e mimiti’.  

I te whakairotanga tuawhä ko te titiro ki ngä whakaaro o te tokorua kaumätua e pä ana ki ngä kaupapa kei te waerea.  
Ko te titiro anö tërä ki ngä momo whakamahinga me ngä pütakenga mai o te waerea.  

Hei tä Papa, Papa & Te Aho, (2004):

A waerea is a karakia, these are used mainly to lift tapu from an area; clear a space or guide others onto or into 
new places.  When one is new to an area, one may waerea as they go on to the marae.  (p. 17).

Mehemea te kapo ake i ngä körero a KK, ko täna e mea ana, ko te waerea, he hiki i ngä tapu me ngä kikino o tëtehi 
wähi kia kore ai e pahë he raruraru ki a koe, ki tö kaupapa, ki tö ope ränei.  Hei äpiti, ko te ärai hoki i te niho tetë o ngä 
whakahäwea tae atu ki ngä whakangänewha a te tangata ki runga ki a koe.  He hiki anö i ngä ähuatanga kia wätea te 
huarahi ki mua i te aroaro.  E tautoko tahi ana ngä körero a KT, e mea ana ia, ko te waerea te huarahi whakawätea i a 
koe me ngö whakaaro.  He huarahi whakaeke atu, ä, he huarahi hoki ki te iwi, kei tua o te ärai.  Ko te kaupapa nui o te 
waerea, kei roto tonu i töna kupu, arä, he waere. Taurite ana te tikanga o te kupu ‘waere’ ki tërä o te kupu ‘whakawätea’.  
Koinei te putanga nui i ngä körero ä-waha, he whakawätea, he hiki i ngä ähuatanga kia kore ai he raruraru.  

Ki whea te waerea täkina ai?  Ko te körero nui i puta i ngä körero ä-waha, ko te tomo whare.  Hei tä ngëtehi, he 
whakatuwheratanga, he kawanga whare.  Hei tä te tokorua i uiuia, he tomo whare.  Ko te waerea te pane o ngä karakia 
i te tomonga whare, koirä te karakia tuatahi.  Hei tä KT, haere ai räua ko töna hoa rangatira i ngä haere a te Te Arikinui, 
Te Ata-i-rangi-kaahu i te wä i a ia, ä, ko te Kïngi inäianei.  He mea nui te waerea ki roto i ngä ritenga tomo whare ki roto 
o Tainui.  Ngëtehi atu kaupapa i puta ka eke ai te waerea, mehemea he haringa tüpäpaku, he whakarewa waka, he 
tomo urupä, he takahi whare, he whakaeke marae whenua hou ränei, he whakarite haere, he whakarite tangata, he ärai 
mäuiui, he whakamänu waka, he whakarewa kaupapa.  

Ahakoa haere te tangata ki whea ki roto i ngä iwi o Tainui, ä, mehemea ko tëtehi o ngënei kaupapa o runga ake nei, käore 
e kore, ko te häkiri o taringa i te waerea e täkina ana.  Hei tä KT, nä te mea kei raro tätou i te Kïngitanga, te korowai o te 
Kïngitanga i mau ai te waerea ki roto o Tainui.  I tua atu i tënä, he taonga tënei i poipoia e ngä pokinga ringa a ngä mätua 
ki a tätou.  E ai ki te whakaaro o te kaituhi, e kore tënei taonga e ngaro i ngä ngutu o tënei whakatupuranga.  Nä te mea, 
he tokomaha ngä rangatahi pënei i te kaituhi te pakeke, he kaha te oke o te ate ki te pupuru i ngënei tikanga o nehe.  
Nä te whakatütanga hoki o ngä Kura Kaupapa Mäori me ngä Wharekura, kua tïmata kë te whäwhä a ngä tamariki i te 
waerea.  E kitea atu nei te whakakikokiko o tënei whakapae i roto i ngä mahi kapa haka me ngä whakataeteae manu 

körero i roto i ngä kura.  Hei äpiti ake, kua tänoa ngä hui ka rangona ngä waerea ki reira.  Kei tënei wä, kua kore e 
whakahëngia te haere a te rangatahi ki ngä hui e täkina ai te waerea, pënei i te tomo whare, te takahi whare me ngërä 
atu.  Käore e whakatapungia ana he ähuatanga ki tëtehi rangapü, mö ngö rätou taringa anahe te waerea, nö te ao o ngä 
tüpuna kë tërä tikanga, ana, kua huri te wä, e märama ana ngä kaumätua, ki te kore rätou e ruirui i ngä rätou kupu 
körero, të mau i nga whakatupuranga o muri iho, ka ngaro i a tätou ki te pö.  

Nö reira, ko te akiaki a ngä koroheke nä roto i ngä körero ä-waha o te whakairotanga tuawhä e mea ana, he taonga 
tuku iho te waerea ki roto o Tainui, nä ngä mätua i tö i te wä o te ora heke mai ki a tätou.  Ko te pätai, mä wai e tö 
inäianei, i ngä tau kei te tahatü o te rangi?  Täku e kï ana, mäku e tö, mä te rangatahi e tö, mä ngä kaumätua e tö, mä 
Whakatau!  Kei te tongikura a Kïngi Täwhiao e whai ake nei, kei konä e mau ana te wairua o te herenga kaumätua ki 
te rangatahi. Waihoki, e tohu ana i te hira o te mahi ngätahi kia kore ai e eke te körero, he takerehäia motu ririki nei tö 
Tainui.  Paimärire.

‘Ki te kotahi te käkaho ka whati, engari, ki te käpuia e kore e whati’



69

Ngä Tuhinga Reo Mäori

Whakapuakanga

